                Հարցազրույց Վերոնիկա Դանիելյանցի հետ

   Վերջին տարիներին բավական ակտիվացել են հարևան,բայց մեղմ ասած,ոչ բարեկամ երկրների երիտասարդների շփումները:Նոր սերունդը կարևորելով երկուստեք հանդիպումների և քննարկումների անհրաժեշտությունը,փորձում է օգտագործել միմյանց  ճանաչելու և հարաբերություններ հաստատելու ցանկացած հնարավորություն:2010թ-ի ընթացքում եղել են այդպիսի առիթներ և իմ զրուցակից`«Գլոբալիզացիայի և տարածաշրջանային համագոր-ծակցության վերլուծական կենտրոնի» ներկայացուցիչ Վերոնիկա Դանիելյանցը,նմանատիպ նախաձեռնություններից մեկի անմիջական մասնակիցներից է,որը հարցազրույցի ընթացքում պատմեց Թուրքիայում կայացած`հայ և թուրք ուսանողների հանդիպման մասին:
_ Մինչ Թուրքիա կատարած  այցելության մանրամասներին անդրադառնալը,կուզենայի իմանալ, թե ինչպիսին է Ձեր մոտեցումը հայ-թուրքական հարաբերությունների կարգավոր-ման վերաբերյալ: 

_ Հայ-թուրքական հարաբերությունների կարգավորման վերաբերյալ իմ դիրքորոշումը դըրա-կան է:Ես կարծում եմ,մեր երկու պետությունների գործարարների միջև առկա որոշակի տըն-տեսական հարաբերությունները, որոնք Հայաստանի և Թուրքիայի միջև  դիվանագիտական հարաբերությունների բացակայության պայմաններում, ոչ պաշտոնական բնույթ են կրում, պետք է ոչ միայն շարունակվեն,այլև խորացվեն,և այդ ուղղությամբ  երկու կողմերն էլ պետք է մեծ ջանքեր գործադրեն: Չեմ բացառում, որ դա կարող է նաև խթանել տնտեսական կապերի սերտացման,իսկ հետագայում նաև, դիվանագիտական հարաբերությունների հաստատման գործընթացը:
_Անդրադառնանք  Ձեր այցելությանը  Թուրքիա:  Ի ՞նչ  նպատակով  էիք  մեկնել, արդյո՞ք իրականացան Ձեր սպասումներն ու ակնկալիքները, ի՞նչ տրամադրությամբ և տըպավորու-թյուններով վերադարձաք հարևան երկրից:

_  2010թ-ին  առիթ ունեցա երկու անգամ մեկնել Թուրքիա`Ստամբուլ:Առաջին այցելության ընթացքում  ներկայացնում էի «Գլոբալիզացիայի և տարածաշրջանային համագործակցու-թյան վերլուծական կենտրոն»հասարակական կազմակերպությունը,այդ ժամանակահատվա-ծում նաև սովորում էի Սլավոնական համալսարանում:Նշեմ,որ ես ներգրավված էի Հայաս-տանի տարբեր ԲՈւՀ-երում սովորող10-ը ապագա քաղաքագետներից,միջազգայնագետներից կազմված խմբում: Թուրքական կողմից ևս մասնակցում էին 10-ը ուսանողներ: Երեք օր տևած,  այսպես կոչված «work-shop»-երի ընթացքում,որը ղեկավարում էր ամերիկյան համալսարան-ներից մեկի դասախոս Էդի Քաուֆմանը, հայ-թուրքական հարաբերությունների բարելավման հնարավորությունների վերաբերյալ թեմային առնչվող մի շարք հարցերի`մասնավորապես սահմանի  բացման, տնտեսական  հարաբերությունների  կարգավորման, երկու երկրների պառլամենտների միջև շփումների ձևավորման հնարավորությունների և այլ հիմնախընդիր-ների շուրջ երկարատև քննարկումներ ու բանավեճեր ունեցանք:Երկու խումբն էլ փորձում էր առաջ տանել իր տեսակետը`բերելով փաստարկներ ու հիմնավորումներ,ամեն կերպ աշխա-տելով ապացուցել իր ճշմարտացիությունը:Կային հարցեր,որոնց վերաբերյալ մեր տեսակետ-ները շատ տարբեր էին,սակայն եղան նաև այնպիսիք,որոնց դեպքում երկու կողմերի կարծիք-ներն էլ համընկան:Երեք օր բավական քրտնաջան,բայց արդյունավետ աշխատանք տարանք, որի ընթացքում փորձում էինք զերծ մնալով մեր երկու երկրների պաշտոնական դիրքորո-շումների ազդեցությունից`գտնել երկուստեք ընդունելի տարբերակներ:Հանդիպման թեման վիճահարույց լինելով`ի սկզբանէ ենթադրում էր բուռն քննարկումներ և թեժ բանավեճեր,և ուրախությամբ ուզում եմ փաստել, որ այդ ամենի արդյունքում հիմնականում կարողացանք առաջ տանել մեր տեսակետը:Դասընթացի ավարտին որոշ հարցերի շուրջ երկուստեք համա-ձայնության գալով`համատեղ փաստաթուղթ ստորագրեցինք,որը ուզում էինք փոխանցել յուրաքանչյուրս իր երկրի արտգործնախարարին,սակայն ինչ-ինչ պատճառներով այդ գործընթացը դեռևս ընթացքի մեջ է: Ի դեպ ասեմ,որ դասընթացից դուրս շատ քիչ ազատ ժամանակ ունեինք, որը տրամադրում էինք քաղաքի տեսարժան վայրեր այցելելուն և այդ ընթացքում կարողացանք էլ ավելի մտերմանալ թուրք ուսանողների հետ: Ուզում եմ նաև նշել, որ այդ կարճ ժամանակահատվածը  բավական եղավ  ոչ միայն իրար ճանաչելու և ընկերանալու,այլև հրաժեշտի պահին` անգամ  հուզվելու համար:   
_ Կարո՞ղ եք ասել,որ Ձեզ հաջողվեց որոշակիորեն փոխել հայերի մասին թուրքերի մոտ արմատավորված կարծրատիպը,ստիպել նրանց վերանայել սեփական դիրքորոշումը:
- Համոզված եմ,որ այո,մեզ իսկապես հաջողվեց որոշ կարևոր հիմնահարցերի վերաբերյալ փոխել թուրք ուսանողների տեսակետը,թեև կային հարցեր,որոնց մասին նրանց կարծիքն այդպես էլ անփոփոխ մնաց: Ուզում եմ շեշտել,որ թուրք ուսանողները շատ լավ պատրաստ-ված էին, նրանք գիտեին ուր և ինչի համար են եկել,և այն,որ մեզանից ստացված տեղեկատ-վությունը որոշակիորեն փոխեց նրանց տեսակետներն  ու մոտեցումները,կարծում եմ կարելի է դիտարկել, որպես փոքրիկ հաղթանակ:Ըստ իս ինֆորմացիայի փոխանակումը շատ կարե-վոր է,առավել ևս, երբ դա արվում է անձնական շփումների միջոցով: Ի դեպ մենք մինչ օրս էլ ինտերնետով շփվում ենք: Բացի այդ,նախնական պայմանավորվածության համաձայն`թուրք ուսանողներն էլ Հայաստան պիտի այցելեին, և հաջորդ եռօրյա դասընթացները նախատես-վում էր  կազմակերպել Երևանում:Սակայն մեր երկու երկրների միջև այլ ընթացք արձանա-գրած  քաղաքական զարգացումները, խափանեցին  հանդիպման մեր ծրագրերը: Չնայած այդ ամենին,ես հուսով եմ, որ 2010թ-ին հայ և թուրք ուսանողների միջև սկիզբ դրված համագոր-ծակցությունը անպայման կշարունակվի և մեզ`երիտասարդներիս,կհաջողվի ցրել անհան-դուրժողականության մթնոլորտը` Հայաստանի և Թուրքիայի երիտասարդ սերունդների միջև ձևավորեով  քաղաքակիրթ, բնականոն և առողջ հարաբերություններ:

_Իսկ ո՞րն էր Ձեր երկրորդ այցելության նպատակը:
_Երկրորդ այցելությունը ավելի շուտ ճանաչողական նշանակություն ուներ,այդ անգամ  _______________ կազմակերպության կողմից էի մեկնել Թուրքիա:Մենք այցելեցինք Ստամբուլի մի քանի խոշոր համալսարաններ,և պիտի նշեմ, որ պարզապես ցնցված էի տեսնելով թե ինչ զարգացած, առաջադեմ,և հսկայական տարածքներ ունեցող համալսա-րաններով է հարուստ Թուրքիայի ամենազարգացած քաղաքը:Ուսումնառությունը  այդ համալսարաններում բավական թանկ է,և այդտեղ հիմնականում կրթություն են ստանում արտասահմանից եկած ուսանողները:

 Այցելություններ ունեցանք նաև մի քանի թերթերի, մասնավորապես`«Սաբահ –թարգմանա-բար Առավոտ»,թերթի խմբագրություն, որն այնքան մեծ տարածքեր և մեծաթիվ աշխատակից-ներ ուներ,որի մասին մենք կարող ենք միայն երազել: Եղանք նաև ամերիկյան  ֆինանսավոր-մամբ  հրատարակվող “News Week” շաբաթաթերթի խմբագրությունում: Զրուցելով թերթի աշխատակիցների հետ պարզեցինք,որ նրանցից ոմանք եղել են Հայաստանում,շփվել են մեր քաղաքական, հասարակական գործիչներից  շատերի հետ և դրական դիրքորոշում ունեն  երկու երկրների հարաբերությունների կարգավորման հեռանկարների վերաբերյալ:

   Հանդիպում ունեցաք նաև Թուրքիայի լիբերալ- դեմոկրատական կուսակցության նախա-գահ  Ջեմ Տոկեռի հետ,որը բազմիցս եղել է Հայաստանում և ակնհայտ դրական դիրքորոշում ունի մեր երկրների հարաբերությունների վերաբերլյալ:Ի դեպ այդ թեմայով  բավական հետա-քրքիր և հանգամանալից զրույց ունեցանք, ինչպես  նաև ծանոթացանք նրա  ղեկավարած կուսակցության գործունեությանը:

   Այցելեցինք նաև Թուրքական  մշակույթի հիմնադրամ: Ծանոթացանք վերջինիս գործունեու-թյանը: Նշեմ,որ այդ հիմնադրամը ուներ իր ինտերնետային կայքը, որի տարբեր բաժիններում հանագամանալից ներկայացված էր թուրքական մշակույթի տարբեր ճյուղերի պատմությունն ու գործունեությունը `խոհանոց, երաժշտություն, թատրոն, պար և այլն: Այս հիմանդրամը ևս հովանավորվում էր Ամերիկայի կողմից և մասնաճյուղեր ուներ Բոստոնում, Վաշինգտոնում: Ընդհանրապես թուրքերը շատ մեծ աշխատանք են իրականացնում իրենց ազգային մշակույ-թը  պահպանելու,զարգացնելու և ամբողջ աշհարհին ծանոթացնելու ուղղությամբ:

_Ամփոփելով մեր զրույցը կուզենայի իմանալ, թե ինչ եզրահանգումների եք եկել և ըստ Ձեզ, ապագայում ի՞նչ ընթացք կստանան  մեր հարաբերությունները:
_ Թուրքիայում ես ընկերներ և գործընկերներ ձեռք բերեցի:Հասկացա,որ մեր երկու երկրների երիտասարդ սերնդի ներկայացուցիչները կարող են շփվել միմյանց հետ` առանց փոխադարձ վիրավորանքներ և մեղադրանքներ ներկայացնելու: Բնական է,որ մեզնից յյուրաքանչյուըը փորձում է պաշտպանել իր պետության ազգային շահերը և նմանատիպ հանդիպումները թույլ են տալիս քննարկումների, բանավեճերի, կարծիքների փոխանակման միջոցով շատ հարցերում գալ ընդհանուր եզրահանգումների,որոնք միգուցե կդրդեն իշխանական շըրջա-նակներին ջանքեր գործադրել հարաբերությունների կարգավորման ուղղությամբ  և առանց նախապայմանների նստել բանակցությունների սեղանի շուրջ:

P.S
   Հայ–թուրքական հարաբերությունների հեռանկարները հուզում են ոչ միայն քաղաքական, հասարակական վերնախավին,այլև երիտասարդ`մասնավորապես կրթված սերնդին: Վերջիններս գիտակցելով, որ նաև իրենք են այս երկրի այսօրվա ու վաղվա տերերը, անմասն չեն մնում վերոհիշյալ խնդրահարույց թեմայի շուրջ քննարկումներից ու բանավեճերից:  Այսօրվա երիտասարդները գիտակցում են որ սրընթաց տեմպերով զարգացող ժամանակա-կից աշխարհն  ամեն օր նոր մարտահրավերներ է բերում ու պիտի պատրաստ լինես դրանք հաղթահարելու:  Մերօրյա հայ և թուրք երիտասարդները ավելի հեշտ են շփման գնում` իհարկե չմոռանալով ու չանտեսելով սեփական  երկրի ազգային շահերը: Նրանք շատ լավ հասկանում են, որ վիճահարույց խնդրի մասին չխոսելը, ոչ միայն չի վերացնում վերջինիս գոյությունը, այլև գնալով մեծացնում է երկու երկրների միջև առաջացած անջրպետը:

